KHUTBAH KHAS AIDILFITRI

“NIKMAT SYAWAL: TANDA KESYUKURAN DAN KEMENANGAN”
(01 Syawal 1447H)

Muslimin dan Muslimat yang dirahmati Allah,

Pada pagi yang mulia ini, kita menyambut Hari Raya Aidilfitri, hari
kemenangan bagi umat Islam setelah berjaya menunaikan ibadah
puasa sepanjang bulan Ramadan. Kemenangan ini bukan sekadar
menahan lapar dan dahaga, tetapi kemenangan menundukkan hawa
nafsu serta mendidik jiwa menjadi insan yang lebih bertagwa kepada

Allah subhanahu wata'ala.

Pada hari yang penuh keberkatan ini, kita memperbanyakkan takbir,

tahmid dan tahlil sebagai tanda membesarkan Allah subhanahu
wata'ala serta mensyukuri nikmat yang dikurniakan-Nya. Firman

Allah subhanahu wata'ala dalam Surah al-Bagarah, ayat 185:

Maksudnya: ... (Dengan ketetapan demikian) Allah menghendaki
kemudahan bagimu dan tidak menghendaki kesukaran bagimu. Dan
hendaklah kamu mencukupkan bilangannya (sebulan Ramadan),

dan hendaklah kamu mengagungkan Allah atas petunjuk-Nya yang

diberikan kepadamu semoga kamu bersyukur.

Muslimin dan Muslimat yang dirahmati Allah,

Syawal mengingatkan kita kepada beberapa nikmat besar yang Allah

subhanahu wata'ala kurniakan kepada kita.

Pertama: Nikmat iman dan Islam.
Inilah nikmat yang paling agung kerana dengannya kita mengenal
Allah subhanahu wata'ala, melaksanakan ibadah dan menjalani

kehidupan berlandaskan syariat-Nya.

Kedua: Nikmat kesihatan dan umuir.

Tidak semua orang diberi peluang untuk bertemu Ramadan dan
seterusnya menikmati Syawal. Maka peluang kehidupan ini
hendaklah digunakan untuk terus beribadah dan mendekatkan diri

kepada Allah subhanahu wata‘ala.

Ketiga: Nikmat ukhuwah dan silaturahim.

Aidilfitri  adalah masa terbaik untuk bermaaf-maafan dan
mengeratkan hubungan sesama keluarga, jiran tetangga dan
masyarakat. Daripada Anas bin Malik radiallahu anhu, beliau telah

mendengar Rasulullah sallallahu alaihi wasallam bersabda:

Maksudnya: Sesiapa yang suka dilapangkan rezekinya dan

dipanjangkan umurnya, hendaklah dia menyambung silaturrahim.

(Hadis riwayat Imam al-Bukhari)

Muslimin dan Muslimat yang dirahmati Allah,

Aidilfitri  bukan sekadar perayaan dengan pakaian baharu,
kepelbagaian kuih muih dan juadah yang tersedia atau saling
mengunjungi semata-mata antara sanak saudara dan sahabat
handai. Malah Aidilfitri adalah hari untuk mensyukuri nikmat kurniaan
Allah subhanahu wata'ala hasil daripada didikan sepanjang
Ramadan iaitu hati yang bersih, jiwa yang taat kepada Allah
Subhanahu wata'ala dan Rasul-Nya sallallahu alaihi wasallam taufiq

untuk meninggalkan dosa dan maksiat.

Islam juga mengajar umatnya supaya bersederhana dalam
berbelanja dan menjauhi pembaziran, termasuk ketika menyambut
hari raya. Firman Allah subhanahu wata'ala dalam Surah al-Isra’,
ayat 27:

Maksudnya: Sesungguhnya orang yang membazir itu adalah
Saudara-saudara syaitan dan syaitan itu adalah sangat kufur kepada

Tuhannya.

Oleh itu, umat Islam hendaklah mengurus kewangan dengan
bijaksana, tidak berbelanja secara berlebihan sehingga

menimbulkan kesusahan dan hutang selepas hari raya.

Ramadan telah mendidik kita dengan sifat sabar, gana’ah dan
kesederhanaan. Nilai-nilai ini sepatutnya diteruskan dalam
kehidupan seharian termasuk dalam mengurus rezeki dan harta.

Firman Allah subhanahu wata'ala dalam Surah al-Furqgan, ayat 67:

Maksudnya: Dan mereka (yang diredai Allah itu juga ialah) orang
yang apabila membelanjakan hartanya, mereka tidak berlebihan
dan tidak pula bakhil, bahkan mereka bersederhana antara kedua-

dua cara (boros dan bakhil) itu.

Muslimin dan Muslimat yang dirahmati Allah,

Di saat kita bergembira menyambut Syawal dalam keadaan aman
dan selesa, kita juga perlu mengingati bahawa masih ramai saudara
seagama kita di beberapa tempat di dunia yang menghadapi
penderitaan akibat peperangan dan penindasan. Ada vyang
kehilangan keluarga, kehilangan tempat tinggal, malah kekurangan
makanan dan ubat-ubatan. Oleh itu, nikmat keamanan dan rezeki
yang kita peroleh hendaklah disyukuri dengan cara membantu

mereka yang memerlukan melalui doa, sumbangan dan bantuan

kemanusiaan. Daripada an-Nu'man bin Basyir radiallahu anhu

bahawa Rasulullah sallallahu alaihi wasallam bersabda:

Maksudnya : Perumpamaan orang mukmin itu dari segi kasih-
sayang, belas kasihan dan simpati sesama mereka adalah seperti
satu jasad. Apabila salah satu anggota badannya merasa sakit,
maka seluruh tubuh akan merasainya dengan berjaga malam dan

demam.

(Hadis riwayat Imam Muslim)

Semoga kita menjadi umat yang sentiasa prihatin terhadap nasib

saudara seagama di mana jua mereka berada.

Muslimin dan muslimat yang dirahmati Allah,
Akhirnya, marilah kita hayati firman Allah subhanahu wata’ala dalam

surah al-Baqarah, ayat 148 :

Maksudnya : Dan bagi tiap-tiap umat ada arah (kiblat) yang masing-
masing menujunya; oleh itu berlumba-lumbalah kamu mengerjakan
kebaikan; kerana di mana sahaja kamu berada maka Allah tetap

akan membawa kamu semua (berhimpun pada hari kiamat untuk

menerima balasan); sesungguhnya Allah Maha Kuasa atas tiap-tiap

sesuatu.

Para Tetamu Allah yang dimuliakan!

Marilah kita bersama-sama menghidupkan suasana Aidilfitri ini
dengan amalan ziarah-menziarahi terutamanya terhadap kedua ibu
bapa, sanak saudara dan sahabat handai. Leraikanlah segala
kekeruhan dengan bermaaf-maafan bagi mengukuhkan lagi

persaudaraan, kasih sayang dan perpaduan sesama kita.

Sesungguhnya, sambutan hari raya dalam Islam adalah ibadah.
Maka kita hendaklah berusaha supaya kegembiraan dalam berhari
raya tidak sesekali bercampur-aduk dengan perkara-perkara
berbentuk maksiat dan pembaziran. Jagalah batas aurat dalam
berpakaian dan adab dalam pergaulan. Elakkan daripada menyakiti
orang lain dengan alasan sekadar gurauan atau membuat

kandungan di media sosial.



Marilah kita raikan kegembiraan dengan cara yang sederhana
terutamanya dalam menjamu selera, dan menyediakan juadah untuk

rumah terbuka dan sebagainya.

Akhirnya, setelah bergembira merayakan Aidilfitri, bersama-samalah
kita teruskan semangat Ramadan dengan melaksanakan puasa
sunat enam hari di bulan Syawal. Daripada Abu Ayyub al-Ansari
radiallahu anhu, bahawa Rasulullah sallallahu alaihi wasallam telah

bersabda :

Maksudnya : Sesiapa yang berpuasa Ramadan, dan diikuti dengan
enam hari di bulan Syawal, maka ia seumpama berpuasa sepanjang
tahun.

(Hadis riwayat Imam Muslim)

Ya Allah! bantulah saudara-saudara kami di mana sahaja mereka
berada, khususnya di negara Palestin dan di Asia Barat.
Kurniakanlah kepada mereka perlindungan, keselamatan dan

kemenangan dalam menghadapi musuh-musuh.

Ya Allah, ampunilah dosa-dosa dan kesalahan kami, ibubapa kami,
ahli keluarga dan guru-guru kami. Limpahkanlah kesejahteraan,
kedamaian dan kebahagiaan kepada kami semua dalam kehidupan
di dunia dan di akhirat.

Ya Allah, Ya Rahman, Ya Rahim! berikanlah taufig dan hidayat-Mu
kepada kami semua dan juga kepada pemimpin-pemimpin Negara
kami, khasnya kepada Seri Paduka Baginda Yang di-Pertuan Agong
Malaysia, dan juga pemimpin-pemimpin negeri kami, khususnya

Tuan Yang Terutama Yang di-Pertua Negeri Sarawak.

Ya Allah, jadikanlah kami ummah yang berkualiti dan berintegriti demi
mencapai negara yang aman dan makmur serta mendapat

perlindungan-Mu, ya Allah.

Ya Allah, Ya Dzal Jalali Wal Ikram! Ya Allah, kukuhkanlah perpaduan



dan kesatuan kami dalam aqidah, ibadah dan akhlak di bawah
pegangan Ahli Sunnah Wal Jamaah. Limpahkanlah ke atas kami
nikmat keselamatan, kesihatan dan keafiatan serta hindarilah kami

daripada segala wabak penyakit.

